25 მარტი, 2021
ფაიზერ / ბაიოენთექის ვაქცინის თაობაზე

25 მარტს, გამთენიას ქვეყანაში ჩამოვიდა ფაიზერ / ბაიოენთექის (Pfizer / BioNTech) ვაქცინის 29 250 დოზა. ვაქცინის საქართველოში შემოტანა განხორციელდა კოვაქს-პლატფორმის მეშვეობით, ჯანმოს ევროპის რეგიონის, ჩვენი ქვეყნის წარმომადგენლობებისა და გაეროს ბავშვთა ფონდის მხარდაჭერით. 
[bookmark: _GoBack]ფაიზერის ვაქცინა თანამედროვე ტექნოლოგიების გამოყენებით დამზადებული, ახალი გენერაციის მესენჯერ ვაქცინათა ჯგუფს მიეკუთვნება. ვაქვინა საჭიროებს სპეციალურ შენახვის რეჟიმს, „ცივი ჯაჭვის“ ულტრა ცივი რეჟიმის უზრუნველყოფას: -80°C-სა და -60°C-ს შორის ტემპერატურას. ამ სპეციფიური მოთხოვნების გათვალისწინებით, კოვაქს-პლატფორმის, მწარმოებელი კომპანიის და ჯანმო-ს მიერ წინასწარ მოხდა ქვეყნის „ცივი ჯაჭვის“ სიძლავრეებისა და ვაქცინის მიღებისა და ადმინისტრირებისათვის მზაობის შეფასება. ეს პროცესები იანვარში დასრულდა, ყველა აღნიშნული შეფასებით ქვეყანამ დააკმაყოფილა მოთხოვნილი კრიტერიუმები და შესაბამისად, მიღებული იქნა დადებითი გადაწყვეტილება ვაქცინის საქართველოში გამოგზავნაზე. კოვაქს-პლატფორმის მიერ 72 ქვეყნიდან შერჩეულ იქნა რამდენიმე, მათ შორის საქართველო, ვაქცინის მიღებისათვის სრული მზადყოფნიის მქონე ევროპის რეგიონის 3 ქვეყანასთან ერთად. ამავე დროს, საქართველო არის სამხრეთ კავკასიაში პირველი ქვეყანა, ვინც დაიწყებს ფაიზერ / ბაიოენთექის ვაქცინის ადმინისტრირებას.
შენახვისა და ადმინისტრირების სპეციფიური მოთხოვნებს საქართველო იანვარშივე აკმაყოფილებდა და შესაძლებელი იყო ვაქცინის მინიმუმ 200 000 დოზა მიეღო და დაესაწყობებინა ქვეყნის 3 დიდ ქალაქში: თბილისში, ქუთაისსა და ბათუმში. თუმცა დღეისათვის „ცივი ჯაჭვის“ შესაძლებლობები კიდევ მეტად გაფართოებულია და ქვეყანას აქვს შესაძლებლობა მიიღოს 800 000-დან 1 000 000-მდე დოზა ულტრა ცივი შენახვის ტემპერატურის საჭიროების მქონე ვაქცინა. ასევე, გაიზარდა იმ ქალაქების რაოდენობაც, სადაც შესაძლებელია აღნიშნული ვაქცინის ადმინისტრირება.
ფაიზერ / ბაიოენთექის ვაქცინას ნებართვა გადაუდებელ მოხმარებაზე ჯანმომ, აშშ-სა და ევროკავშირის წამლის სააგენტოებმა დეკემბერში მისცეს. პირველი ქვეყანა, რომელმაც მისი გამოყენება დაიწყო - აშშ-ა, ხოლო შემდეგ ევროკავშირის წევრი ქვეყნები, სადაც ის კომირნატის სახელით არის ხმარებაში. საერთო ჯამში ამ დროისათვის მსოფლიოში მოხმარებულია 100 მლნ დოზამდე ვაქცინა. ვაქცინა 95%-იანი ეფექტურობით ამცირებს კოვიდთან ასოცირებულ ჰოსპიტალიზაციასა და სიკვდილიანობას. ვაქცინა კეთდება 2 დოზად, 21 დღიანი შუალედით. თითოეული ვაქცინის ფლაკონი 6 დოზიანია და მისი ადმინისტრირება ხდება ავტოდესტრუქტირებადი შპრიცებით, რისთვისაც ქვეყანამ წინასწარ შეიძინა ჯანმო-ს მიერ ავტორიზებული შპრიცების სათანადო რაოდენობა.
აღსანიშნავია, რომ როგორც ნებისმიერ სხვა სამედიცინო პრეპარტს, ამ ვაქცინასაც აქვს შესაძლო გვერდითი მოვლენების განვითარების დაბალი ალბათობა, თუმცა ვაქცინის სარგებელი ბევრად აჭარბებს აღნიშნულ რისკს. იანვარში ქვეყანამ დაიწყო ინტენსიური გადამზადება და ტრენინგები. პროგრამის ფარგლებში მომზადდა 9 კლინიკის პერსონალი ფაიზერ / ბაიოენთექის ვაქცინის ადმინისტრირებაზე და შესაძლო ალერგიული გართულებების მართვაზე. კლინიკებიდან 6 თბილისში მდებარეობს, 2 ქუთაისში და 1 ბათუმში. 
ფაიზერ / ბაიოენთექით ვაქცინაცია მომავალი კვირის სამშაბათიდან, 30 მარტიდან დაიწყება და ამ ეტაპზე განხორციელდება თბილისის 4 და ქუთაისისა და ბათუმის თითო-თითო კლინიკაში. ჩამოტანილი დოზა საკმარისია 14 000 ადამიანის აცრისათვის. თავდაპირველად მესინჯერ ვაქცინა გათვალისწინებული იყო მხოლოდ კოვიდ-კლინიკაში დასაქმებული, მაღალი რისკის მქონე პერსონალისათვის, მაგრამ რადგან ასტრაზენეკას ვაქცინა ქვეყანაში შემოვიდა ადრე, სამედიცინო პერსონალის აცრები ამ ვაქცინით დაიწყო და ამჟამად ფაიზერ / ბაიოენთექის ვაქცინა გამოყენებული იქნება არა მხოლოდ სამედიცინო პერსონალის, ასევე 65 წლის და მეტი ასაკის მოსახლეობაში. 
აცრისთვის რეგისტრაცია დაიწყება 25 მარტის 18:00 საათიდან და რეგისტრირებულ მოქალაქებს 30 მარტიდან შერჩეულ კლინიკებში შეეძლებათ ვაქცინაცია (აღნიშნული კლინიკებია - აკადემიკოს ნიკოლოზ ყიფშიძის სახელობის ცენტრალური საუნივერსიტეტო კლინიკა, კავკასიის მედიცინის ცენტრი, ივანე ბოკერიას სახელობის ჰოსპიტალი, ამტელ ჰოსპიტალი, აკადემიკოს ცხაკაიას სახელობის დასავლეთ  საქართველოს ინტერვენციული მედიცინის ეროვნული ცენტრი ქუთაისში და ბათუმის რესპუბლიკური კლინიკური საავადმყოფო).
პარალელურად, 24 მრავალპროფილიან ჰოსპიტალში გრძელდება ვაქცინაცია ასტრაზენეკათი, რომელიც ასევე ხელმისაწვდომია როგორ სამედიცინო პერსონალისთვის, ისე 65 და მეტი ასაკის მოქალაქეებისთვის. 
ვაქცინაცია წარმოადგენს პანდემიასთან ბრძოლის ყველაზე ეფექტურ იარაღს, რაც ქვეყანას საშუალებას მისცემს დაამარცხოს ეპიდემია. სახელმწიფო ზრუნავს, რომ შექმნას კოვიდ-19-ის საწინააღმდეგო ვაქცინების სათანადო მარაგი, რისთვისაც რეგულარულად ხდება კომუნიკაცია კოვაქს-პლატფორმასთან, მიმდინარეობს ინტენსიური მოლაპარაკებები როგორც ვაქცინის მწარმოებელ კომპანიებთან, ასევე ბილატერალური თანამშრომლობის ფორმატში - ევროკავშირში შემავალ იმ სახელმწიფოებთან, რომელთან ჭარბი რაოდენობით აქვთ დარეზერვებული ვაქცინები. ვაქცინაციის პროგრამა თანდათან ფართოვდება, ეტაპობრივად მოხდება დამატებითი პრიორიტეტული ჯგუფების ჩართვა, რათა წლის ბოლომდე მიღწეული იქნას გეგმით გათვალისწინებული სამიზნე  - მოზარდი მოსახლეობის 60%-ის მოცვა, რადგან მსოფლიოში კოვიდ-19-ის პანდემიის დამარცხების გზა მხოლოდ ვაქცინაციის ინტენსივობის ზრდასა და მოსახლეობის მაქსიმალური მოცვაზე გადის.


